
Annotatsiya: Mazkur tezisda ekologik huquqbuzarlik natijasida atrof tabiiy muhitga
yetkazilgan zarar uchun fuqarolik-huquqiy javobgarlikning mazmuni, qo‘llanilish asoslari va
o‘ziga xos xususiyatlari tahlil qilingan. Fuqarolik-huquqiy javobgarlikning kompensatsiyaviy
hamda ogohlantiruvchi funksiyalari, haqiqiy zarar, majburiy xarajatlar va olinmay qolgan
daromad tushunchalarining
ekologik-huquqiy ahamiyati yoritilgan. Shuningdek, ekologik zararni hisoblashda taksa
usulining o‘rni, uning jarimadan farqli jihatlari hamda o‘simlik va hayvonot dunyosi
obyektlariga yetkazilgan zararni aniqlash bilan bog‘liq amaliy muammolar ko‘rib chiqilgan.
Muallif tomonidan ekologik huquqbuzarlik uchun
fuqarolik-huquqiy javobgarlik samaradorligini oshirish, taksa miqdorlarini aniq belgilash va
ularni qo‘llash doirasini kengaytirishga oid takliflar ilgari surilgan.

Kalit so‘zlar: ekologik huquqbuzarlik, fuqarolik-huquqiy javobgarlik, ekologik zarar,
zararni qoplash, haqiqiy zarar, olinmay qolgan daromad, majburiy xarajatlar, taksa, jarima,
o‘simlik dunyosi, hayvonot dunyosi, atrof-muhitni muhofaza qilish.

Tobora sanoatlashib borayotgan bugungi global dunyoda atrof-tabiiy muhitni muhofaza
qilish dolzarb masalalardan biri sanaladi. Negaki, so‘nggi chorak asrda yer yuzida aholi soni
ortishi natijasida insonning tabiatga taʼsiri ortdi. Insoniyat o‘z yashash ehtiyojlarini qondirish
maqsadida sanoqsiz korxonalar barpo etdi, daryolarni to‘sib to‘g‘onlar, o‘rmonlarni kesib
shaharlar qurdi, tabiiy boyliklarni o‘z ehtiyojlari yo‘lida hisobsiz ishlata boshladi. Buning
natijasida tabiatga ulkan miqdorda, turli shakldagi chiqindilar chiqarilib ifloslanish darajasi ortdi,
ko‘plab hududlarda hayvonot va o‘simlik dunyosi uchun tabiiy yashash sharoiti qiyinlashishi
yoki butunlay yo‘qolishi natijasida hayvonot va o‘simlik dunyosida yo‘qotishlar vujudga keldi,
Yer yuzining turli nuqtalarida suv toshqini, vulqon otilishi hamda qurg‘oqchilik kabi tabiat
injiqliklari bo‘y ko‘rsatdi. Bularning barchasi insoniyat uchun nafaqat bugungi kundagi, balki
kelajak uchun ham ulkan muammo sanaladi. Kimdir ushbu ekologik muammolar aynan u yashab
turgan hududda sodir bo‘lmayotganligi sababli, buni ahamiyatsiz deb hisoblashi mumkin. Lekin
tabiat yaxlit butunlik sanalib, yer yuzining bir nuqtasidagi o‘zgarish, boshqa nuqtasiga ham o‘z
ta’sirini o‘tkazmay qolmaydi. Shuning uchun ham ular global xususiyat kasb etadi. Afsuski
bugungi kunda ushbu muammolar hamon o‘z yechimini topmay kelmoqda. 2019-yil 8-yanvar
kuni O‘zbekiston Respublikasi Ekologik partiyasi tashkil qilinganligi mamlakatimiz ekologik
harakat faollari uchun ajoyib yangilik bo‘ldi va dunyo hamjamiyati tomonidan ijobiy baholandi.
Ekologik partiyaning asosiy vazifa va maqsadlari ekologik xavfsizlikni ta’minlashga har
tomonlama ko‘maklashish, ekologiya sohasidagi milliy qonunchilikni takomillashtirish,
aholining ekologik bilim va madaniyat darajasini oshirishdan iborat. Shuningdek, O‘zbekiston
Respublikasi Prezidentining 2020-yil 24-yanvardagi Oliy Majlisga navbatdagi murojaatnomasida,
muhtaram Prezidentimiz tomonidan “nufuzli xalqaro ekspertlarni jalb qilgan holda, 2020-yil 1-

oktyabrga qadar Ekologiya kodeksi loyihasini ishlab chiqish lozimligi topshirildi”1. Ta’kidlash
joizki, yurtimizda Ekologiya kodeksining qabul qilinishi sohaning porloq kelajagi uchun,
ekologik huquqbuzarliklar uchun javobgarlik belgilash hamda atrof-muhitni muhofaza qilish
samaradorligini oshirish uchun ulkan qadam vazifasini o‘taydi. Bajarilgan ko‘plab ishlarga
qaramay, atrof-muhitni muhofaza qilish va ekologik huquqbuzarliklar uchun javobgarlikni
belgilash masalasi dolzarbligicha qolmoqda. O‘zbekiston Respublikasi Prezidenti Shavkat
Mirziyoyevning Birlashgan Millatlar Tashkiloti Bosh Assambleyasining 78-sessiyasidagi
so‘zlagan nutqida “Keyingi 30 yilda mintaqamizda havo harorati bir yarim gradusga ko‘tarildi.
Bu – dunyodagi o‘rtacha isishdan ikki karra ko‘pdir. Oqibatda muzliklar umumiy maydonining
qariyb uchdan bir qismi yo‘qolib ketdi. Ushbu tendensiya saqlanib qolsa, yaqin yigirma yilda
mintaqamizdagi ikkita yirik daryo – Amudaryo va Sirdaryo oqimi 15 foizga qisqarishi mumkin.
Jon boshiga suv bilan ta’minlanish darajasi 25 foizga, qishloq xo‘jaligi ekinlari hosildorligi esa
40 foizga kamayishi kutilmoqda.

Fuqarolik-huquqiy javobgarlik quyidagi to‘rt shart bajarilgan taqdirda qo‘llaniladi:
1) haqiqiy to‘g‘ridan-to‘g‘ri zarar;
2) huquqqa xilof xulq-atvor;
3) huquqqa xilof xulq-atvor va yetkazilgan zarar o‘rtasidagi sababiy bog‘lanish;
4) huquqbuzarning aybi2.
Ekologik huquqbuzarlik uchun fuqarolik-huquqiy javobgarlik kompensatsion va

ogohlantiruvchi funksiyalarni bajaradi. Fuqarolik-huquqiy javobgarlikning kompensatsion
funksiyasi huquqbuzar tomonidan jabrlanuvchiga yetkazilgan zararni huquqbuzarga tegishli
bo‘lgan mulk hisobidan bartaraf etilishida aks etadi. Fuqarolik-huquqiy javobgarlikning
ogohlantiruvchi funksiyasi bevosita huquqbuzar va bu orqali boshqa shaxslarni kelgusida bu kabi
huquqbuzarliklarning sodir etilishining oldini olish uchun xizmat qiladi.

Fuqarolik-huquqiy javobgarlik ekologik huquqbuzarliklar uchun belgilangan boshqa
javobgarlik turlari bilan bir nechta oʻxshash va bir nechta keskin farq qiluvchi o‘ziga xos
jihatlarga ega. “Fuqarolik-huquqiy javobgarligining o‘ziga xos xususiyatlaridan biri shundaki,
subyektning ekologiya sohasida huquqbuzarliklarni sodir etganligi uchun ma’muriy yoki jinoiy
javobgarlikka tortilishi uni yetkazilgan zararni o‘z vaqtida to‘lash yoki uni qoplash
majburiyatidan ozod etmaydi”3. Ya’ni, ekologik huquqbuzarlik sodir etgan shaxsning ma’muriy
yoki jinoiy javobgarlikka tortilishi uni fuqarolik-huquqiy javobgarlikdan, atrof tabiiy muhitga
yetkazilgan zararni qoplash majburiyatidan ozod etmaydi.

Haqiqiy yetkazilgan zararga nobud bo‘lgan o‘simlik (daraxtlar, gullar, butalar va b.r.) va
hayvonot (yovvoyi va xonaki hayvonlar, suv osti hayvonlari, chorva
va b.) dunyosi obyektlarining, qishloq xo‘jalik ekinlarining (g‘alla, poliz ekinlari, sabzavot va b.)
qiymati kiradi. Masalan ma’lum bir obyektni taʼmirlash uchun shartnoma imzolagan qurilish
firmasi, taʼmirlash ishlari davomida vaqtincha foydalanish maqsadida obyektga tegishli bo‘lgan
ko‘p yillik archa daraxtini ruxsatsiz kesdi. Bu haqiqiy yetkazilgan zarar sanaladi. Majburiy
xarajatlar tabiiy obyektlarni tiklash, ekologik huquqbuzarlik oqibatida ifloslangan suvlarni,
tuproq va havoni tozalashga ketgan xarajatlar hamda yetkazilgan ekologik zarar oqibatlarini
bartaraf etishga qaratilgan boshqa sarf-xarajatlarni o‘z ichiga oladi. Misol uchun yerdan ijara
asosida vaqtincha foydalanayotgan shaxs zararli kimyoviy o‘g‘itlardan foydalangan holda
tuproqni zararli kimyoviy o‘g‘itlar bilan to‘yintirib zararlantirsa, tuproqni to‘yintirish va tozalash

uchun yo‘naltirilgan sarf-xarajatlar majburiy xarajatlar sanaladi. Olinmagan daromadga shu
tabiiy obyektning foydalanishidan kelib tushishi lozim bo‘lgan, ammo uning nobud bo‘lishi yoki
yomonlashuvi oqibatida olinmagan yoxud olish imkoniyati yo‘qolgan daromadlar kiradi.
Olinmagan daromadga tuprog‘i kimyoviy moddalar bilan ifloslangan yer maydonidan tushadigan
daromad yaqqol misol bo‘la oladi.

Taksa javobgarligi hayvonot dunyosi obyektlarini noqonuniy foydalanganlik, shuningdek
o‘rmon resurslariga hamda alohida tabiat obyektlariga zarar yetkazganlik uchun qo‘llanilishi
ko‘zda tutilgan, hamda zararning qiymati va bahosi tegishli normativ-huquqiy hujjatlarda
oldindan belgilangan bo‘ladi4.

Yuqorida keltirilgan normadan kelib chiqib fikr yuritadigan bo‘lsak yetkazilgan zararni
taksa usulida undirish uchun zararning qiymati maxsus normativ-huquqiy hujjat bilan oldindan
o‘rnatilgan bo‘lishi kerak. Taksa va jarimani farqlash muhim sanaladi. Jarima bilan belgilangan
miqdor harakat yoki harakatsizlik uchun, taksa orqali belgilangan qiymat yesa zararni
hisoblashga tegishli. O‘zbekiston Respublikasida taksaga oid javobgarlik bugungi kunda faqat
o‘simlik dunyosi va hayvonot dunyosi obyektlariga nisbatan ishlab chiqilgan.

O‘zbekiston Respublikasi Vazirlar Mahkamasining 2014-yil 20-oktyabrdagi 290-sonli
“Biologik resurslardan foydalanishni tartibga solish va tabiatdan foydalanish sohasida ruxsat
berish tartib-taomillaridan o‘tish tartibi to‘g‘risida”gi qarori asosida “O‘simlik dunyosi
obyektlaridan foydalanish va o‘simlik dunyosi obyektlaridan foydalanish sohasida ruxsat berish
tartib-taomillardan o‘tish tartibi to‘g‘risida” va “Hayvonot dunyosi obyektlaridan foydalanish va
hayvonot dunyosi obyektlaridan foydalanish sohasida ruxsat berish tartib-taomillardan o‘tish
tartibi to‘g‘risida” nizomlar ishlab chiqilgan.

Ekologik huquqbuzarliklar uchun belgilangan javobgarlikning murakkabligi ham aynan
zararni hisoblash bilan bog‘liq sanaladi. Negaki, xalqaro tajribada
ham zararni hisoblash murakkab jarayon sifatida baholanadi. Chunki ba’zi tabiat obyektlarining
qayta tiklanishi murakkab yoki imkonsizdir va bu zararning miqdorini belgilashni qiyinlashtiradi.
Shunga qaramay ekologik huquqbuzarliklar uchun belgilangan javobgarlikni zararni hisoblamay
amalga oshirish imkonsizdir. Shu sababdan o‘simlik va hayvonot dunyosi uchun yetkazilgan
zararni yuqorida keltirilgan qatʼiy miqdor asosida belgilanmoqda, lekin mantiqiy jihatdan olib
qaraganda tabiat obyektlarining real narxini belgilash imkonsizdir.

Xulosa o‘rnida, ekologik huquqbuzarlik natijasida tabiatga yetkazilgan zararni hisoblash
va undirishning huquqiy asoslari qonunchilik hujjatlarida belgilangan. Lekin ekologik
huquqbuzarlik uchun fuqarolik huquqiy javobgarlik samaradorligini oshirish uchun taksalarni
keng joriy etish va ularning miqdorini qonun va qonun osti normativ-huquqiy hujjatlarda aniq
belgilab qo‘yilishi maqsadga muvofiq bo‘lardi.

